
Mae’n amlwg fod ynys yn golygu darn o dir wedi ei amgylchynu gan ddŵr ac fel arfer dŵr mor.  Felly gwyddom am Ynys Môn, Ynys Enlli, yr Ynys Bŷr, Ynys Dewi, ac yn y blaen.  Ond beth am lefydd fel Ynysybwl, yn y Cymoedd sydd yn bell bell i ffwrdd o unrhyw lan mor?  A does ddim ishe mynd ymhellach nac ardal Bronwydd, lle cawn ffermydd Trefynys a Phentrefynys, tyddyn Cwmynys,  ac i lawr yn y pentref, Troedyrynys.  Yn wreiddiol golygai Ynys ddarn o dir uchel uwchben dol afon, a dyna i chi beth gewch yn yr enghreifftiau uchod uwchben yr afon Gwili.   Mae son am Ynysybwl yn ein hatgoffa o fferm leol Trebwl.  Daw’r gair Bwl o’r Ffrengig “Boule”, sydd yn golygu dyffryn bach o siâp bowlen.  Diddorol nodi fod Trebwl yn ymddangos hefyd yn Llydaw.
Mae rhai enwau lleoedd yn hen iawn ac yn adlewyrchu llwybrau ein cyndeidiau cyntefig dros y bryniau, mewn oes pan fyddai’r dyffrynnoedd naill ai’n rhy beryglus ne’n amhosib eu tramgwyddo.  Ffordd drwyddo yw bwlch, felly cawn yn lleol, Bwlchbychan, Bwlchyronnen, Bwlchgwyn a Bwlchyrhyd, i ddatgelu hen hen lwybrau’r oesoedd cynt.  Ganrifoedd ar ôl hynny cyrhaeddodd y Rhufeiniaid i greu ffyrdd cadarn unionsyth.  Hyd yn oed heddiw gallwch ymladd eich ffordd ar hyd rhan o’r  heol Rufeinig leol o Fronwydd i Lanpumsaint.  Daw enwau ffermydd Troedyrhiw a Phenrhiw ac yna’r ail Droedyrhiw, sef Cwpers, yn brawf cywir iawn o lwybr yr hen ffordd.  Yna rhyw dri chanllath eto ac ar lan yr afon Cerwyn adeiladwyd caer amddiffynnol yn Rhydygaer, ymhell cyn sefydlu’r eglwys yma.  Er mwyn cadarnhau eu hawdurdod ar yr ardal dyma gastell arall i reoli ardal Nebo (Ystum Gwili bryd hynny) ym Mhenygaer uwchben yr afon Gwili.  Felly gallwch fod yn weddol siŵr pan welwch y gair Caer fod hyn yn dyst  i’r Rhufeiniaid fod yma.  ‘Does 'na’m gwell enghraifft na Chaerfyrddin!
Gyferbyn ag eglwys Llanpumsaint mae ffermdy’r Llandre (Llan + Tre)  yn weladwy o hyd, gyda’r enw’n  datgelu iddi fod un amser yn lleoliad amaethyddol yn perthyn i’r eglwys, lle byddai’ taeogion yn llafurio.  Bu’r  hen daeogion wrthi hefyd yn Llain a Lleine.  Ganrifoedd ‘nol rhaid oedd gwneud y defnydd gorau posib o gynhesrwydd yr haul, er mwyn tyfu cnydau a chadw’r oerfel mas.  Felly bu dewis safle i wneud cartref  yn fater pwysig a gofalus,  ac mae enwau fel Bronhaul, Fronheulog a Frondeg yn ategu i’w perchnogion fod yn llwyddiannus.  Mae’r gair gilfach yn dynodi lle cysgodol, felly mae Gilfachmaen, Gilfachfawr a Gilfachfach yn dathlu hefyd.  Credwch neu beidio hen air Cymraeg am goes yw Esgair, a thasech chi’n gallu edrych i lawr o’r awyr ar fferm yr Esgair neu bentref bach Esgair ger Cynwil Elfed mi welech fod siâp y tir yn adlewyrchiad o’r aelod hwnnw o’r corff.
Ymddangosa’r  gair coch yn aml iawn mewn enwau lleoedd dros Gymru gyfan, megis Penrhyncoch ger Aberystwyth, Gilfachgoch ym Morgannwg, neu Rhosgoch ar y ffordd i Sir Benfro. Mae’n bwysig cofio bod ein tirwedd yn edrych dipyn yn wahanol ganrifoedd yn ôl pan ffurfiwyd yr enwau hyn.  Anghofiwch ein darlun cyfoes o gaeau trefnus a chnydau taclus,  oherwydd bryd hynny tiroedd gwyllt oedd yn rheoli, gyda’r brwyn yr eithin a’r rhedyn yn teyrnasu dros rannau helaetho’n gwlad.  Felly ar adegau’r o’r flwyddyn byddai llywiau coch llwyd yn amlwg mewn sawl man, daw  Frongoch, Gorsgoch  a Phenrhiwgoch yn enghreifftiau lleol o hyn. Yn y pentref mae Clytau Cochion yn dynodi fod y clytiau, sef lleiniau oedd yn cael eu ffermio o’r un lliw.  
Cewch rai enwau sy’n hawdd fel Pandy. Gwyr pawb mae dyma le golchwyd y gwlân adeg y diwydiant hwnnw ac mae rhai o’n hynafiaid yn cofio’r sŵn a lliw'r afon pan oeddent wrthi.  A thros dir Waunyrhelfa bu’r tywysogion gynt yn hela bywyd gwyllt.   Mae enwau eraill yn gallu bod yn anodd ac aneglur iawn,  a gadewais ddau o’r rhai mwyaf cymhleth yn olaf, sef Pantiouar a Bwlchtrap.  Barn un arbenigwr oedd bod Pantiouar yn golygu pant o dir ar fryn, a chawn Pantyfedwen yn weddol agos iddo.  Efallai fod y lle’n edrych fel na ond rywsut nid yw’r eglurhad yn eistedd yn gyfforddus gyda Iouar.  Barn un arall oedd iddo olygu dŵr oer, ac felly yn cyfeirio at lyn yno.  Prin chwarter milltir islaw Pantiouar gwelwn Bwlchtrap, mae’r  bwlch yn rhwydd ond beth am y trap?  A fu yma ryw fath o lyn at ddefnydd troi rhod i’r felin,  neu a fu yma le i gadw pysgod dan reolaeth?   Eglurhad arall i Trap yw lle i ladron a dynion drwg gwato, ond prin fydde bobl Nebo’n  bles a’r eglurhad hwnna!   Efalle wedyn fydde’n gallach i ni dderbyn busnes y dŵr a’r llyn falle!
Gellir mynd mhlan a mhlan am ystyr a dehongliad enwau lleoedd, felly fy mwriad yw cloi pen y mwdwl ar y testun,  am y tro beth bynnag.  Ond wedi dweud hynny os oes yna rywun a chwestiwn penodol neu ddehongliadau eraill yna croeso i chi gysylltu â mi.

